Nafarroako Parlamentuko Eledunen Batzarrak, 2017ko otsailaren 27an egindako bilkuran, ondoko adierazpena onetsi zuen:

“Nafarroako Parlamentuak bat egiten du Zaharren Eskubideei buruzko Adierazpenarekin. Geriatria eta Gerontologiako Nafarroako Elkarteak prestatu duen adierazpen horretan zaharren eskubide hauek aldarrikatzen dira:

1- Bizitza osasungarri eta kalitatezkorako eskubidea, era holistikoan ulertuta, uztarturik izanen dituena osagai kognitiboak, emotiboak, sozialak eta partaidetzazkoak, eta uneoro babestuko direnekoak zaharren nortasuna eta duintasuna.

2- Bizitza publikoan, sozialean eta politikoan parte-hartze aktiboa izateko eskubidea, banakako zein elkarte gisa, zahartze aktibo baten bidez, zeinaren asmoa izanen baita aurrea hartzea ahultasun, zaurgarritasun, desgaitasun eta mendekotasun egoerei eta haiek arintzea.

3- Ekipamendu publikoetarako sarbidea izateko eskubidea, bai eta jardueretara ere, belaunaldien arteko sozializazioa sustatze aldera, elkarren aberasgarri.

4- Bizimodua libreki hautatzeko, astia izateko eta maite dituen pertsonekin egoteko eskubidea, bermatuta edukiz, horretarako aukera badago, bere ohiko ingurunean geratzea.

5- Laguntza geriatriko espezializatua (ospitalekoa eta anbulatorioa) izateko eskubidea. Diziplinarteko laguntza izanen da, integrala, kalitatezkoa eta gaixotasunei ez ezik pertsonei ere begiratzen diena, Geriatrian eta Gerontologian prestatutako profesionalek emana.

6- Eskubidea zaharrei arreta ematen dieten profesionalek prestakuntza egokia izan dezaten geriatriako eta gerontologiako gaitasunetan, ikasketa plan guztietan, eta profesional horien kopurua gure gizartearen benetako beharrizanen isla izatekoa.

7- Boluntarioen planen eragile aktibo bihurtzeko eskubidea, duten esperientzia pertsonal eta profesional aberatsa eskaini ahal izan dezaten, eta, aldi berean, haien ezagupenak, printzipioak eta balioak irakatsi.

8- Eremu publikoan eta pribatuan erabat gizarteratzeko eskubidea, bazter utzita adinagatiko aurreiritziak, bazterkeriak eta diskriminazioak ekartzen dituztenak lan, gizarte, kultura eta osasun arloetan.

9- Eskubidea, erabakitzekoa nola, non eta nork artatuak izatea nahi duten, beren ahalmen fisiko eta kognitiboak mugaturik suertatzen direnean, eta, halaber, zainketa aringarriak jasotzekoa, beharrezko direnean.

10.- Aurretiazko borondateen dokumentua idazteko eskubidea, orainaldiko balizko kezkak arindu ahal izateko eta bizialdiaren amaiera egokia ziurtatze aldera protagonistentzat, beren ahaideentzat eta hurbilekoentzat, ahulezia edo narriadura kognitiboko uneetan haien duintasunari eutsi ahal izateko moduan profesionalek lagunduta.

11.- Eskubidea, zahartzeari eta zahartzaroari buruz irudi positibo bat eman dadin sorkari sozialetan, zeinak kaltegarriak izaten baitira usu, komunikabide ezberdinek sustaturik.

12.- Eskubidea, zainketa eta zerbitzu guztietan zorrozki bete daitezen printzipio bioetiko diren gaizkintzarik eza, justizia, autonomia eta ongintza, zorrozki errespetaturik duintasuna eta intimitatea.

13.- Eskubidea, mendekotasuna artatzeko zerbitzuen eskurapena haien premia duen edonori ahalbidetzeko erabaki ekonomikoak har daitezen; oso bereziki, pobreziaren atalasean dauden pertsonei ahalbidetzekoak.

14.- Eskubidea, landa-eremuan mendekotasuna artatzeko zerbitzuen eta baliabideen mapa bat fara dadin, halako moldez non zaharrei modua emanen baitzaie beren ingurunearekiko loturak ez hausteko, zerbitzuak pertsona horienganatuz.

15.- Eskubidea, mendekotasun-egoeran dauden pertsonak artatzeko zentro eta zerbitzuetako laguntzaren kalitatea (etxez etxeko laguntza, eguneko zentroak, ospitaleak eta egoitzak) hobetzera bideraturiko estrategiak ezar daitezen.

16.- Eskubidea, diziplinarteko lankidetzako neurriak har daitezen –arkitektonikoa, teknologikoa, soziala eta medikuntzakoa–, zahartzea norberaren etxean gerta dadin sustatzen lagunduko dutenak, zerbitzu ezberdinen integrazioaren bitartez: erkidegoak, bizilagunak eta toki-agenteak, leihatila bakarrean.

17.- Eskubidea, herritarren artean neuroendekapenezko eritasunei (dementziak kasu) eta beste prozesu kroniko batzuei buruzko ezagutzen zabalkundea egin dadin, kalteturiko pertsonen hobekuntza eta familiaren nahiz gizartearen baitako elkarbizitza egokia sustatze aldera.

18.- Eskubidea, administrazio publikoek eta gizarteak bazterketa, isolamendu eta bakardade egoerak saihesteko ekintzak eta programak susta ditzaten”.

